
საქართველოს მთავრობის
განკარგულება   N

2020 წლის                                 					                    ქ. თბილისი
საქართველოში ახალი კორონავირუსის შესაძლო გავრცელების აღკვეთის ღონისძიებების და ახალი კორონავირუსით  გამოწვეული დაავადების შემთხვევებზე ოპერატიული რეაგირების გეგმის დამტკიცების შესახებ

„საზოგადოებრივი ჯანმრთელობის შესახებ საქართველოს კანონისა და „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-6 მუხლის შესაბამისად, 
1. დამტკიცდეს „ახალი კორონავირუსით გამოწვეული დაავადების შემთხვევებზე ოპერატიული რეაგირების გეგმა“ დანართის შესაბამისად.
2. დაევალოს:
ა) შესაბამის სახელმწიფო უწყებებს, კომპეტენციის ფარგლებში, საკუთარი ასიგნებებიდან უზრუნველყონ ამ განკარგულებით განსაზღვრული ღონისძიებების დაფინანსება;
ბ) საქართველოს ფინანსთა სამინისტროს, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთვის, დამატებითი ფინანსური რესურსის საჭიროების შემთხვევაში, (მათ შორის, საქართველოს მთავრობის სარეზერვო ფონდიდან) სათანადო ასიგნებების გამოყოფა.
3. ამ განკარგულებით გათვალისწინებული ღონისძიებების საერთო კოორდინაცია განახორციელოს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ.
4. ამ განკარგულებით განსაზღვრული ღონისძიებების უზრუნველსაყოფად საჭირო მომსახურების/საქონლის შესყიდვები განხორციელდეს გადაუდებელი აუცილებლობით ან/და  ან/და „სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „დ“ ქვეპუნქტის შესაბამისად, გამარტივებული შესყიდვის საშუალებით.
5. განკარგულება, გარდა მე-4 პუნქტისა, ძალაშია ხელმოწერისთანავე.
6. განკარგულების მე-4 პუნქტი სამოქმედო გეგმით განსაზღვრული ღონისძიების შესრულებაზე პასუხისმგებელი თითოეული შემსყიდველი ორგანიზაციისათვის ძალაში შევიდეს შესაბამისი შემსყიდველი ორგანიზაციისთვის კანონმდებლობით დადგენილი წესით, სახელმწიფო შესყიდვის გადაუდებელი ან/და გამარტივებული შესყიდვის საშუალებით განხორციელების შესახებ სსიპ - სახელმწიფო შესყიდვების სააგენტოს თავმჯდომარის თანხმობით. 

პრემიერ-მინისტრი                                       გიორგი გახარია 

ახალი კორონავირუსით გამოწვეული დაავადების შემთხვევებზე ოპერატიული რეაგირების გეგმა

მუხლი 1. დანიშნულება / ზოგადი ნაწილი
1. ახალი კორონავირუსით 2019-nCov გამოწვეული დაავადების (შემდგომში - კორონავირუსი) შემთხვევებზე ოპერატიული რეაგირების გეგმა განსაზღვრავს ახალი კორონავირუსის 2019-nCov დაავადების წინააღმდეგ ეროვნულ დონეზე რეაგირების ღონისძიებებს და შესაბამისი სტრუქტურების პასუხისმგებლობებს და მოვალეობებს. 
2. გეგმაში  გაწერილი ქმედებები შეიძლება შესრულდეს სრულად ან ნაწილობრივ, შესაბამისი საჭიროების დადგომის შემთხვევაში და საგანგებო სიტუაციების კლასიფიკაციის წესის შესაბამისად.  
3. გეგმა მოიცავს კორონავირუსის დაავადების შემთხვევაზე რეაგირების შემდეგ ღონისძიებებს: დაავადების აღმოჩენა, იდენტიფიცირება, დადასტურება და საფრთხის შეფასება; ლაბორატორიული ტესტირება; რეაგირებაზე პასუხისმგებელი ორგანოების შეტყობინება; ეპიდკვლევა/საპასუხო ქმედება; კორონავირუსის დაავადებასთან დაკავშირებული საფრთხის, შედეგების ლიკვიდაცია/შერბილებასა და მდგომარეობიდან გამოსვლასთან დაკავშირებული ქმედებების შესახებ საზოგადოების ინფორმირება.

მუხლი 2. მიზანი 
1. გეგმის მიზანია, უზრუნველყოს კორონავირუსის დაავადების წინააღმდეგ სახელმწიფოს მზადყოფნა, როგორც პრევენციული ღონისძიებების, ასევე, დაავადების გამოვლენის შემთხვევაში, მასზე რეაგირებისთვის აუცილებელი ღონისძიებების კუთხით. 
2. გეგმა განკუთვნილია სახელმწიფო და არასახელმწიფო უწყებების საქმიანობის წარმართვისათვის და აღწერს აუცილებელ მოსამზადებელ ღონისძიებებს ადრეული რეაგირების კოორდინირებისათვის.

მუხლი 3. ამოცანები 
1. კორონავირუსის დაავადებაზე ოპერატიული რეაგირების და მზადყოფნის ფარგლებში, საქართველოს მთავრობის სტრატეგიული ამოცანებია: 
ა) კორონავირუსის დაავადების შემოტანის შემთხვევაში მოსალოდნელი საფრთხეებისათვის შესაბამისად (პროპორციულად) მომზადება;
ბ) უცხოეთიდან კორონავირუსის დაავადების საქართველოში შემოტანისა და ადგილობრივი გადაცემის შემთხვევაში, შედეგების აღკვეთის ან შემცირებისთვის ზომების მიღება; 
გ) კორონავირუსის დაავადების ეპიდაფეთქების გავრცელების შეჩერების, შენელების, შეზღუდვის და ანგარიშგების საერთაშორისო ვალდებულებების (ჯანმრთელობის მსოფლიო ორგანიზაცია, შემდგომში ჯანმო) შესასრულებლად ძალისხმევის ხელშეწყობა;
დ) ეპიდზედამხედველობის და დიაგნოსტიკური კვლევების  ფუნქციების გაძლიერება, დაავადების ადრეულ ეტაპზე გამოვლენისათვის;
ე) კორონავირუსით დაავადებულთა მკურნალობის და დახმარების მიზნით, ჯანმრთელობის დაცვის სისტემების ორგანიზება, ზოგადად მოსახლეობისთვის აუცილებელი ჯანდაცვის სერვისების მიწოდების შეწყვეტის გარეშე;
ვ) საზოგადოებისა და მედიის ჩართულობის და სწორად ინფორმირების უწყვეტი უზრუნველყოფა. 

მუხლი 4. ძირითადი ვალდებულებები და უფლებამოსილებები 
ამ განკარგულებით განსაზღვრული ღონისძიებების შესრულების მიზნით: 
1. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო (შემდგომში-სამინისტრო), სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნულ ცენტრთან (შემდგომში - ეროვნული ცენტრი) და სსიპ საგანგებო სიტუაციების კოორდინაციისა და გადაუდებელი დახმარების ცენტრთან (შემდგომში - გადაუდებელი დახმარების ცენტრი) ერთად უზრუნველყოფს: 
ა) საზოგადოებრივი ჯანმრთელობის დაცვის მიზნებისთვის ჯანმრთელობის საერთაშორისო წესების შესაბამისად, საპასუხო ღონისძიებების დაგეგმვას და განხორციელების კოორდინაციას ყველა შესაბამის სამთავრობო უწყებასთან თანამშრომლობით; 
ბ) ექსპერტების ჩართულობით შემთხვევათა მართვის  პროტოკოლის შემუშავებას და განახლებას; 
გ) სკრინინგის პროტოკოლის შემუშავებას და განახლებას;
დ) სკრინიგის განხორციელებას კომპეტენციის ფარგლებში;
ე) კორონავირუსის შემთხვევის გამოვლენის მიზნით, (მ.შ. ლაბორატორიული დიაგნოსტიკა) შემთხვევებზე ეპიდზედამხედველობის განხორციელებას; 
ვ) საჭიროების შემთხვევაში, საეჭვო/დადებითი ნიმუშების გადაგზავნას ჯანმოს რეფერალურ  ლაბორატორიაში კონფირმაციისა და დამატებითი კვლევებისათვის;
ზ) შემთხვევათა შემდგომ დაუყოვნებელ ევაკუაციას;
თ) საეჭვო და/ან დადასტურებული შემთხვევის მართვისთვის სამედიცინო დაწესებულებების იდენტიფიცირებას და რეფერალის მექანიზემის ამოქმედებას. 
ი) სამედიცინო პერსონალს, ეპიდემიოლოგებსა და სხვა მიზნობრივ ჯგუფებს, ჯანმოს რეკომენდაციებზე დაყრდნობით, საჭირო ინფორმაციითა და ტრეინინგებით;
კ) კორონავირუსის გავრცელების პრევენციისთვის ინფექციის კონტროლის ზომების გამკაცრებას;
ლ) შესაძლო შემთხვევის გამოვლენისთანავე, საქართველოს მთავრობის დაუყოვნებლივ ინფორმირებას, „განსაკუთრებით საშიშ პათოგენებსა და ბიოლოგიურ ინციდენტებზე რეაგირების გეგმის“ ამოქმედების მიზნით. 

2. საქართველოს შინაგან საქმეთა სამინისტრო, უზრუნველყოფს: 
ა) საგანგებო მდგომარეობის დროს ყველა აღმკვეთი და რეაგირების ღონისძიების კოორდინირებას და სამედიცინო ობიექტების უსაფრთხოების დაცვას; 
ბ) პაციენტების ტრანსპორტირებისას სასწრაფო დახმარების მანქანების მოძრაობაში დახმარებას; 
გ) კორონავირუსის დაავადების კერის იზოლაციას და საკარანტინო ღონისძიებებს;
დ) საზოგადოებრივ წესრიგს და სტრატეგიული სახელმწიფო ობიექტების უსაფრთხოების დაცვას.

3. საქართველოს ფინანსთა სამინისტროს სსიპ - შემოსავლების სამსახური უზრუნველყოფს: 
ა) კორონავირუსის გავრცელების არეებიდან შემოსული მგზავრებისათვის ქვეყანაში შემოსვლისას სამახსოვროს დარიგებას. 
ბ) კორონავირუსის გავრცელების (ჯანმოს მიერ მაღალი რისკის ზონად ნომინირებული)  არეებიდან საერთაშორისო აეროპორტებისა და მსხვილი გამშვები პუნქტების გავლით შემოსულ (მათ შორის, ტრანზიტული) მგზავრთა  მართვას:
ბ.ა) თითოეულ ასეთ შემთხვევაზე დეტალური მოგზაურობის ანამნეზის შეკრებას; 
ბ.ბ) სკრინინგს, ჯანმრთელობის საერთაშორისო წესების შესაბამისად;
ბ.დ) სკრინინგის დროს გამოვლენილი შემთხვევების დაუყოვნებლივ - ადგილზე იზოლაციას;
გ) ინფორმაციის დაუყოვნებლივ მიწოდებას ეროვნული ცენტრისათვის
4. საქართველოს შინაგან საქმეთა სამინისტროს საპატრულო პოლიცია უზრუნველყოფს - სასაზღვრო გამშვებ პუნქტებზე კორონავირუსის გავრცელების (ჯანმოს მიერ მაღალი რისკის ზონად ნომინირებული)  არეებიდან შემოსული მგზავრების საქართველოში განთავსების შესახებ ინფორმაციის რეგისტრაციას - შემოსვლის მახასიათებლების (მაგ: რეისის ნომერი, ავტოსატრანსპორტო საშუალების სახეობა, თანამგზავრები), საკონტაქტო ინფორმაციისა და გავრცელების არეალიდან გამოსვლის თარიღის მითითებით.
5. სსიპ - საქართველოს საზოგადოებრივი მაუწყებელი უზრუნველყოფს ფართო საზოგადოებისათვის ზუსტი და საჭირო ინფორმაციის მიწოდებას კორონავირუსის ეპიდაფეთქებისა და ამ ვირუსის ზემოქმედების რისკის შემცირების ღონისძიებების შესახებ.
6. საქართველოს ეკონომიკისა და მდგრადი განვითარების სამინისტრომ, სამოქალაქო ავიაციის საააგენტოს და სამინისტროს სისტემაში შემავალი სხვა შესაბამისი სტრუქტურების  მეშვეობით, კომპეტენციის ფარგლებში:
ა) უზრუნველყოს ტურისტთა და მოგზაურთა ინფორმირება კორონავირუსის გადაცემის რისკების და საჭირო ქმედებების შესახებ; 
ბ) ერთვება სკრინინგის ღონისძიებების ორგანიზებაში უწყებათა შორის შეთანხმებული პროტოკოლის ფარგლებში.   
გ) უზრუნველყოს ჩინეთის რესპუბლიკიდან  პირდაპირი საერთაშორისო რეისების დროებითი შეწყვეტა ზამთრის სანავიგაციო სეზონის ბოლომდე (2020 წლის 29 მარტი). აღნიშნული შესაძლებელია გადახედილ იქნეს ეპიდსიტუაციის რისკების გათვალისწინებით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მითითების შესაბამისად.   
7. საქართველოს საგარეო საქმეთა სამინისტრო უზრუნველყოფს:
ა) შესაბამისი საელჩოების ინფორმირებას მათი ქვეყნის მოქალაქეების საქართველოში შემოსვლის მსურველთათვის ჯანმრთელობის დაზღვევის აუცილებლობის, საქართველოს ტერიტორიაზე არსებული მათი მოქალაქეების ჯანმრთელობის მდგომარეობისა  და კორონავირუსის ინფექციის გავრცელების პრევენციის მიზნით, საქართველოს მთავრობის მიერ შემოღებული დამატებითი რეგულაციების (ასეთის არსებობის შემთვევაში) თაობაზე. 
ბ) საერთაშორისო უწყებებისთვის ქვეყანაში ავადობასთან დაკავშირებული ოფიციალური ინფორმაციის მიწოდებას;
გ)საქართველოს მთავრობის ინფორმირებას, კორონავირუსის გავრცელების მაღალი რისკის ქვეყნებში მყოფი საქართველოს მოქალაქეების და, ასევე სხვა ქვეყნებში საქართველოს მოქალაქეებისთვის კორონავირუსის დიაგნოზის დადგენის შემთხვევების შესახებ.  


განმარტებითი ბარათი
„საქართველოში ახალი კორონავირუსის შესაძლო გავრცელების აღკვეთის ღონისძიებების და ახალი კორონავირუსით  გამოწვეული დაავადების შემთხვევებზე ოპერატიული რეაგირების გეგმის დამტკიცების შესახებ“
საქართველოს მთავრობის განკარგულების პროექტზე:

ინფორმაცია პროექტის შესახებ
განკარგულების პროექტის მომზადება განპირობებულია შემდეგი გარემოებით:

ჯანმრთელობის მსოფლიო ორგანიზაციის მიერ 2020 წელს 9 იანვარს გამოქვეყნდა განცხადება ჩინეთში პნევმონიის შემთხვევებთან დაკავშირებით. 2019 წლის 31 დეკემბერს ჩინეთის ჰუბეის პროვინციის (58 მილიონი მოსახლეობით) დედაქლაქ ვუჰანში (19 მილიონი მოსახლეობით)  დაფიქსირებულ უცნობი ეტიოლოგიის პნევმონიის შემთხვევათა კვლევის შედეგად განისაზღვრა, რომ ეპიდაფეთქების გამომწვევი გახდა  ახალი კორონავირუსი, რომლის იდენტიფიცირებაც მოხდა პნევმონიით დაავადებულ პაციენტში. ჩინელმა მკვლევარებმა მოახდინეს ვირუსის სექვენირება და მისი იზოლაცია ერთი პაციენტის დადებითი  ნიმუშიდან.  
დაავადებულთა სამუშაო პირობების, ადგილმდებარეობის  და სიმპტომების გვარობამ - მიუთითა  კორონავირუსზე (CoV), როგორც კლასტერში დაავადების ერთ-ერთ  შესაძლო გამომწვევზე. ოფიციალურ წარმომადგენელთა განაცხადებით,  ლაბორატორიული ტესტები გამორიცხავდა SARS-CoV, MERS-CoV, გრიპის, ფრინველის გრიპის, ადენოვირუსის და სხვა  რესპირატორული პათოგენების გამოვლენას.
გლობალურად, ახალი კორონავირუსის აღმოცენება პერიოდულად იჩენს თავს. მაგალითად, 2002 წელს SARS, 2012 წელს კი MERS. 
ჩინეთის დაავადებათა კონტროლის ცენტრის (CCDC) 27 იანვრის მონაცემებით ლაბორატორიულად დადასტურებულია 2 744 შემთხვევა, შესაძლო შემთხვევების რიცხვი შეადგენს 5 794 -ს.  ლეტალური გამოსავლით დასრულდა 80 შემთხვევა, 51 კი გამოჯანმრთელდა. 
ევროპასა და მათ შორის საქართველოში ვირუსის შემოტანის ალბათობა დაბალია, თუმცა შემოტანის შემთხვევაში გამოყენებული უნდა იყოს ინფექციის პრევენციისა და კონტროლის მკაცრი ზომები (IPC). 
ევროპის დაავადებათა კონტროლის ცენტრის ინფორმაციით, ზოგიერთ შემთხვევაში ახალი კორონავირუსის   ადამიანიდან ადამიანზე გადაცემა დადასტურებულია. 
არ არსებობს კონკრეტული სახელმძღვანელო მითითებები ფრენის დროს 2019-nCoV გადაცემის რისკის შესაფასებლად. საჭიროა ჩატარდეს კონტაქტების კვლევა შემთხვევევბის საფუძველზე. 
კორონავირუსები წარმოადგენენ ვირუსების დიდ ოჯახს, რომელთაც შეუძლიათ გამოიწვიონ ნაკლებად მძიმე დაავადება, მაგალითად, ჩვეულებრივი გაციება და სხვა უფრო მძიმე დაავადებები, როგორიცაა MERS-CoV და SARS-CoV. ახლად აღმოჩენილი კორონავირუსი არის ახალი შტამი, რომელიც ადრე არ იყო გამოვლენილი ადამიანებში.
კორონავირუსი არის ზოონოზი, რაც იმას ნიშნავს, რომ მისი გადაცემა ხდება ცხოველიდან ადამიანზე. დეტალურმა კვლევამ აჩვენა, რომ SARS-CoV-ის გადაცემა ადამიანზე მოხდა კატისებრებიდან ხოლო MERS-CoV-ის შინაური აქლემისგან. რამდენიმე ცნობილი კორონავირუსი ცირკულირებს ცხოველებში, თუმცა მათ მიერ ადამიანთა დაინფიცირების ფაქტი ჯერ არ დაფიქსირებულა. 
კორონავირუსით გამოწვეული ინფექციის ძირითადი ნიშნებია რესპირატორული სიმპტომები, ცხელება, ხველა, ქოშინი და სუნთქვის გაძნელება. უფრო მძიმე შემთხვევებში, ინფექციამ შეიძლება გამოიწვიოს პნევმონია, მძიმე მწვავე რესპირატორული სინდრომი, თირკმელების უკმარისობა და სიკვდილიც კი. 
აღნიშნულიდან გამომდინარე, მიუხედავად იმისა, რომ საქართველოში კორონავირუსის გავრცელების საშიშროება მინიმალურია, აუცილებელია ქვეყანაში არსებობდეს, „საქართველოში ახალი კორონავირუსის შესაძლო გავრცელების აღკვეთის ღონისძიებების და ახალი კორონავირუსით გამოწვეული დაავადების შემთხვევებზე ოპერატიული რეაგირების გეგმა“ რომლის მეშვეობითაც მოხდება შემთხვევებზე კოორდინირებულო მზადყოფნა და რეაგირება, რაც საშუალებას მოგვცემს აღმოვფხვრათ ქვეყანაში კორონავირუსის გავრცელების საფრთხე.
წარმოდგენილი პროექტის შესაბამისად, ეპიდემიის რისკის გათვალისწინებით, დროებით (ზამთრის სანავიგაციო სეზონის ბოლომდე)  წყდება  პირდაპირი საერთაშორისო რეისები ჩინეთის რესპუბლიკიდან, თუ სამინისტროს მიერ არ იქნება მიღებული სხვაგვარი დაწყვეტილება.  
წარმოდგენილი პროექტის შესაბამისად, ზამთრის სანავიგაციო სეზონის ბოლომდე (2020 წლის 29 მარტი), დროებით წყდება ჩინეთის რესპუბლიკიდან  პირდაპირი საერთაშორისო რეისები. აღნიშნული შესაძლებელია გადახედილ იქნეს ეპიდსიტუაციის რისკების გათვალისწინებით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მითითების შესაბამისად.   

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით განსაზღვრული ღონისძიებების დაფინანსება განხორციელდება შესაბამისი სახელმწიფო უწყებების საკუთარი ასიგნებებიდან; ამასთან, საქართველოს ფინანსთა სამინისტრო, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთვის, დამატებითი ფინანსური რესურსის საჭიროების შემთხვევაში, (მათ შორის, საქართველოს მთავრობის სარეზერვო ფონდიდან) უზრუნველყოფს სათანადო ასიგნებების გამოყოფას. ამ განკარგულებით განსაზღვრული ღონისძიებების უზრუნველსაყოფად საჭირო მომსახურების/საქონლის შესყიდვები განხორციელდება გადაუდებელი აუცილებლობით ან/და  ან/და „სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „დ“ ქვეპუნქტის შესაბამისად, გამარტივებული შესყიდვის საშუალებით.

პროექტის მოსალოდნელი შედეგები
პროექტის მეშვეობით მოხდება კორონავირუსის არსებობის შემთხვევაში კოორდინირებულო მზადყოფნა და რეაგირება, რაც შეამცირებს ქვეყანაში კორონავირუსით გამოწვეულ ტვირთს, რომელიც თავის მხრივ სასიკეთოდ  აისახება ქვეყნის ჯანდაცვის  სისტემაზე.

პროექტის განხორციელების ვადები
პროექტის განხორციელების ვადაა კორონავირუსის შესაძლო გავრცელების აღმოფხვრამდე. 

პროექტის ავტორ(ებ)ი და წარმდგენი
პროექტის წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




